
QISHLOQ XO‘JALIGI MAHSULOTLARI EKSPORTINI DIVERSIFIKATSIYA 

QILISHNING USTUVOR YO‘NALISHLARI 
 

ESHQULOVA NASIBA NORMOʻMINOVNA 
Тoshkent davlat iqtisodiyot universiteti huzuridagi  

“Oʻzbekiston iqtisodiyotini rivojlantirishning ilmiy asoslari  
va muammolari” ilmiy-tadqiqot markazi mustaqil izlanuvchisi 

E-mail: nasibaeshqulova@gmail.com  
 
Annotatsiya. Maqolada Oʻzbekiston qishloq xoʻjaligi mahsulotlari eksportini diversiϐikatsiya qilish va 
eksport salohiyatini oshirish masalalari tahlil qilingan. Tadqiqotda 2010-2024 yillar bo‘yicha 4 
raqamli HS kod darajasidagi xalqaro savdo ma’lumotlari asosida eksport tarkibi, mahsulotlarning 
xalqaro raqobatbardoshligi hamda istiqbolli tashqi bozorlar baholangan. Tashqi bozorlardagi import 
talabining barqarorligi variatsiya koeffitsiyenti (CV), import hajmlarining kelgusi dinamikasi ARIMA 
modeli, mahsulotlarning qiyosiy ustunligi esa Balassa indeksiga (RCA) asoslanib aniqlangan. 
Shuningdek, qishloq xoʻjaligi mahsulotlari eksportini geograϐik va mahsulot tarkibi boʻyicha 
diversifikatsiya qilish hamda istiqbolli eksport bozorlari va ustuvor mahsulot yoʻnalishlarini aniqlash 
boʻyicha ilmiy asoslangan takliflar ishlab chiqilgan. 
Kalit so‘zlar: qishloq xoʻjaligi mahsulotlari, eksport diversiϐikatsiyasi, tashqi bozor, eksport salohiyati, 
RCA, ARIMA, variatsiya koeffitsiyenti, raqobatbardoshlik, eksport geografiyasi. 
 
Аннотация. В статье рассмотрены вопросы диверсификации экспорта сельскохозяйственной 
продукции Узбекистана и повышения его экспортного потенциала. В исследовании на основе 
международных торговых данных по четырёхзначным кодам HS за 2010-2024 годы проведена 
оценка структуры экспорта, международной конкурентоспособности сельскохозяйственной 
продукции и перспективных зарубежных рынков. Стабильность импортного спроса на 
внешних рынках оценена с использованием коэффициента вариации (CV), динамика 
импортных объёмов спрогнозирована на основе модели ARIMA, а сравнительные 
преимущества продукции определены с помощью индекса выявленных сравнительных 
преимуществ Балассы (RCA). На основе проведённого исследования разработаны научно 
обоснованные рекомендации по диверсификации экспорта сельскохозяйственной продукции 
по товарным группам и географическим направлениям, а также по определению 
приоритетных экспортных товаров и перспективных зарубежных рынков. 
Ключевые слова: экспорт сельскохозяйственной продукции, диверсификация экспорта, 
внешние рынки, экспортный потенциал, индекс выявленных сравнительных преимуществ 
(RCA), модель ARIMA, коэффициент вариации, конкурентоспособность, география экспорта. 
 
Abstract. This article examines the issues of diversifying Uzbekistan's agricultural exports and 
enhancing their export potential. The study evaluates the export structure, international 
competitiveness of agricultural products, and promising foreign markets using international trade 
data at the 4-digit HS code level for the period 2010-2024. The stability of import demand in foreign 
markets is assessed using the coefficient of variation (CV), future import dynamics are forecasted 
through the ARIMA model, and the comparative advantage of products is determined using the 
Balassa Revealed Comparative Advantage (RCA) index. Based on the findings, scientifically grounded 
recommendations are proposed for diversifying agricultural exports by product and destination 
markets, as well as for identifying priority export products and promising foreign markets. 
Keywords: agricultural exports, export diversification, foreign markets, export potential, revealed 
comparative advantage (RCA), ARIMA model, coefficient of variation, competitiveness, export 
geography. 

 

KIRISH 
Qishloq xoʻjaligi iqtisodiy oʻsish, oziq-ovqat xavfsizligi va aholi bandligini 

taʼminlovchi muhim tarmoqlardan biri hisoblanadi. Ayniqsa, rivojlanayotgan 

mamlakatlarda qishloq xoʻjaligi mahsulotlari eksporti valyuta tushumlarini 
ko‘paytirish, tashqi savdo balansini yaxshilash, qishloq hududlarida daromad va 
bandlikni oshirish hamda iqtisodiyotning barqaror rivojlanishini taʼminlashda 
muhim ahamiyat ega. 

2024-yilda global qishloq xoʻjaligi bozorining hajmi qariyb 4,6 trln AQSH 
dollarini tashkil etgan bo‘lib, 2029-yilgacha oʻrtacha 3,7-3,8 foiz yillik surʼatlarda 
oʻsishi prognoz qilinmoqda[1]. 

Biroq, geosiyosiy ziddiyatlar, iqlim oʻzgarishi, transport-logistika 
xarajatlarining oshishi, taʼminot zanjirlaridagi uzilishlar hamda xalqaro sanitariya 
va fitosanitariya talablarining kuchayishi global qishloq xo‘jaligi eksport 
faoliyatiga sezilarli taʼsir koʻrsatmoqda. Shu sababli eksportni geograϐik va 
mahsulot tarkibi boʻyicha diversiϐikatsiya qilish, mahsulotlarni chuqur qayta 
ishlash hamda yuqori qoʻshilgan qiymatli eksportni rivojlantirish xalqaro 
raqobatbardoshlikni oshirishning asosiy omillaridan biriga aylangan. 

Oʻzbekistonda ham qishloq xoʻjaligi iqtisodiyotning ustuvor tarmoqlaridan 
biri boʻlib, meva-sabzavot, uzum, poliz mahsulotlari va boshqa agrar 
mahsulotlarni eksport qilish boʻyicha katta salohiyat mavjud. Biroq logistika 
infratuzilmasining yetarli darajada rivojlanmaganligi, saqlash va qayta ishlash 
quvvatlarining cheklanganligi, xalqaro standartlarga moslashishdagi 
muammolar, suv resurslari taqchilligi hamda yuqori qoʻshilgan qiymatli 
mahsulotlar ulushining pastligi eksport samaradorligini cheklab kelmoqda. 
Mazkur sharoitda qishloq xoʻjaligi mahsulotlari eksportining samaradorligini 
oshirish, eksport tarkibini diversifikatsiya qilish va yangi tashqi bozorlarga 
chiqish mexanizmlarini takomillashtirish ilmiy hamda amaliy jihatdan dolzarb 
vazifa hisoblanadi. Bu borada mamlakatimizda bir qator chora-tadbirlar amalga 
oshirilmoqda.  

Oʻzbekiston Respublikasining “Oʻzbekiston - 2030” strategiyasida qishloq 
xoʻjaligi eksportini rivojlantirish ustuvor yoʻnalish sifatida belgilangan. Xususan, 
54-maqsad doirasida 2030-yilgacha qishloq xoʻjaligi mahsulotlari eksportini  
10 mlrd AQSH dollariga yetkazish, hududlarda yillik 2,5 mln tonna quvvatga ega 
100 ta yangi agrologistika markazini tashkil etish hamda ularning eksport 
salohiyatini 1 mlrd AQSH dollariga yetkazish vazifalari belgilangan. Mazkur 
maqsadlarga muvofiq, 2025-2026 yillarda qishloq xoʻjaligi mahsulotlari 
eksportini kengaytirish va qoʻshilgan qiymat zanjirini rivojlantirish boʻyicha aniq 
maqsadli koʻrsatkichlar tasdiqlandi. Jumladan, 2025-yilda meva-sabzavot va oziq-
ovqat mahsulotlari eksportini 3,5 mlrd AQSH dollariga yetkazish, 8 ta davlatga  
30 turdagi yangi mahsulotlarni eksport qilish uchun fitosanitariya 
ruxsatnomalarini olish, istiqbolli bozorlarga 2025-yilda 442 mln AQSH dollari, 
2026-yilda esa 575 mln AQSH dollari miqdorida meva-sabzavot mahsulotlari 
eksportini amalga oshirish rejalashtirilgan. Shuningdek, 2,1 mln tonna meva-
sabzavot mahsulotlari uchun qadoqlash quvvatlarini yaratishga qaratilgan  
40,5 mln AQSH dollari miqdoridagi investitsiya loyihalarini amalga oshirish 
ko‘zda tutilgan [2]. 

Mazkur strategik vazifalarni amalga oshirish qishloq xoʻjaligi 
mahsulotlarining xalqaro bozorlardagi raqobatbardoshligini oshirish, eksport 
geografiyasi va mahsulot tarkibini diversifikatsiya qilish, zamonaviy logistika va 
qayta ishlash infratuzilmasini rivojlantirish hamda yuqori qoʻshilgan qiymatli 
mahsulotlar eksportini kengaytirishni taqozo etadi. 

 
ADABIYOTLAR TAHLILI 
Qishloq xoʻjaligi mahsulotlari eksportining iqtisodiy oʻsish va makroiqtisodiy 

barqarorlikka taʼsiri xalqaro iqtisodiyotda keng oʻrganilgan yoʻnalishlardan 
biridir. Eksportga asoslangan iqtisodiy oʻsish nazariyasiga koʻra, eksportning 
kengayishi ishlab chiqarish samaradorligini oshiradi va resurslardan foydalanish 
darajasini yaxshilaydi. B. Balassa (1978).va G. Feder (1983). eksport hajmining 
ortishi mehnat unumdorligi va yalpi ichki mahsulot oʻsishini ragʻbatlantirishini 
empirik jihatdan asoslab bergan [3-4]. Qishloq xoʻjaligi mahsulotlari eksportining 
oʻziga xos xususiyatlari K. Anderson va W. Martin (2005, 2006) tomonidan chuqur 
tahlil qilingan. Mualliflar savdo liberallashuvi agrar eksportga ixtisoslashgan 
mamlakatlarda ishlab chiqarish hajmi, fermerlar daromadi va eksport 
tushumlarini sezilarli oshirishini qayd etgan [5]. Eksportning iqtisodiy oʻsishga 
taʼsirida mahsulot tarkibi muhim omil hisoblanadi. R.Hausmann, J.Hwang va 
D.Rodrik (2007) yuqori qoʻshilgan qiymatga ega mahsulotlar eksport qiluvchi 
mamlakatlarda iqtisodiy oʻsish surʼatlari yuqoriroq boʻlishini isbotlagan. Shu 
sababli qishloq xoʻjaligi mahsulotlarini xomashyo koʻrinishida emas, balki chuqur 
qayta ishlangan va yuqori qiymatga ega mahsulot sifatida eksport qilish iqtisodiy 
samaradorlikni oshiradi [6]. 

Eksportning barqaror iqtisodiy rivojlanishga taʼsirini oʻrgangan O.Cadot, 
C.Carrère va V.Strauss-Kahn (2011) eksportni mahsulot va bozorlar boʻyicha 
diversifikatsiya qilish tashqi talabdagi oʻzgarishlar taʼsirini kamaytirishini hamda 
eksport tushumlarining barqarorligini oshirishini ko‘rsatgan [7]. M.Bacchetta, 
M.Jansen va R. Piermartini (2009) esa geografik diversifikatsiya tashqi iqtisodiy 
shoklarga nisbatan iqtisodiyotning moslashuvchanligini kuchaytirishini 
asoslagan [8]. B. Minten, L. Randrianarison va J. Swinnen (2017) logistika, 
sertifikatlash va global taqsimot tarmoqlariga integratsiyalashuv, shuningdek, 
fermerlarni kooperatsiya va davlat qoʻllab-quvvatlashi eksportni 
rivojlantirishning muhim shartlari ekanligini qayd etganlar [9]. P. Bastos va J. 
Silva (2010) yangi geografik bozorlarga chiqish eksport daromadlarini 
barqarorlashtirishini ko‘rsatgan boʻlsa [10], G. Gereffi, J. Humphrey va T. Sturgeon 
(2005) global qiymat zanjirlariga integratsiyalashuv hamda yuqori qoʻshilgan 
qiymatli qayta ishlangan mahsulotlar eksportini kengaytirish eksport 
samaradorligini oshirishini asoslab berganlar [11]. 

Yuqoridagi ilmiy tadqiqotlar shuni koʻrsatadiki, qishloq xoʻjaligi mahsulotlari 
eksporti iqtisodiy oʻsish va makroiqtisodiy barqarorlikka ijobiy taʼsir koʻrsatadi. 
Biroq ushbu taʼsir eksport hajmiga emas, balki mahsulotlarning qoʻshilgan 
qiymati, eksportning geografik va mahsulot diversifikatsiyasi, logistika 
samaradorligi, innovatsion texnologiyalarni joriy etish hamda xalqaro 

standartlarga moslashish darajasiga bevosita bogʻliq. Shu bois, Oʻzbekiston 
qishloq xoʻjaligi eksporti samaradorligini oshirish bo‘yicha ilmiy asoslangan 
tavsiyalar ishlab chiqish dolzarb ilmiy vazifa hisoblanadi. 

Mahalliy tadqiqotchilardan Sh.N.Otamurodov eksport diversifikatsiyasida 
yuqori qoʻshilgan qiymatli mahsulotlar ulushini oshirish va yangi bozorlarda uzoq 
muddatli pozitsiyani mustahkamlash zarurligini taʼkidlaydi [12]. Z.K.Kusharov va 
T.T.Turgunov (2023) eksport bozorlarini ekonometrik modellar asosida 
prognozlashning ahamiyatini ko‘rsatgan bo‘lsa [13], A.R.Abdirayimov va 
N.S.Muminov (2023) infratuzilmani rivojlantirish, sifat standartlarini joriy etish 
va davlat qoʻllab-quvvatlash choralarini kuchaytirishni eksport 
samaradorligining asosiy omillari sifatida baholaganlar [14]. N.N.Eshqulova 
(2024) esa kichik va oʻrta biznesni moliyaviy hamda institutsional qoʻllab-
quvvatlash, ularning tashqi bozorlarga chiqish imkoniyatlarini kengaytirish 
eksportni diversifikatsiya qilishning muhim yoʻnalishi ekanligini taʼkidlaydi [15]. 

 
TАDQIQОT METОDОLОGIYАSI  
Maqolada qishloq xoʻjaligi mahsulotlari eksportini diversiϐikatsiya qilish 

va istiqbolli tashqi bozorlarni aniqlash boʻyicha yetakchi mahalliy hamda 
xorijiy olimlarning ilmiy tadqiqotlari oʻrganildi. Tadqiqotda xalqaro savdo 
statistika maʼlumotlarini taqqoslash, guruhlash, iqtisodiy-statistik, mantiqiy va 
qiyosiy tahlil usullaridan foydalanildi. Qishloq xoʻjaligi mahsulotlarining 
xalqaro raqobatbardoshligini baholashda Balassaning aniqlangan qiyosiy 
ustunlik indeksi (RCA), tashqi bozorlardagi import talabining barqarorligini 
aniqlashda variatsiya koeffitsiyenti (CV), import hajmlarining istiqboldagi 
dinamikasini prognozlashda esa ARIMA modelidan foydalanildi. 

 
TAHLIL VA NATIJALAR 
So‘nggi yillarda mamlakatimizda tashqi savdoni rivojlantirish va 

diversifikatsiya qilish maqsadida, eksportbop qishloq xo‘jaligi mahsulotlari 
yetishtirilib, tashqi bozorlarda o‘z o‘rniga ega bo‘lmoqda. Statistik ma’lumotlarga 
qaraganda, 2010-2025 yillarda Oʻzbekistonning qishloq xoʻjaligi va oziq-ovqat 
mahsulotlari eksport hajmi 2010-yildagi 1 056,2 mln AQSH dollaridan 2025-yilda 
2 944,7 mln AQSH dollariga yetib, qariyb 2,8 barobar oshgan. Shu bilan birga, 
import hajmi 476,6 mln AQSH dollaridan 4 563,0 mln AQSH dollarigacha oʻsib, 
qariyb 9,6 barobar koʻpaygan. Natijada tashqi savdo saldosi 2010-yildagi  
579,6 mln AQSH dollari miqdoridagi ijobiy koʻrsatkichdan 2015-yilda -74,6 mln 
AQSH dollariga, 2024-yilda -1 520,7 mln AQSH dollariga va 2025-yilda 
1 618,3 mln AQSH dollarigacha yomonlashgan. Bu holat eksport hajmi oʻsishiga 
qaramasdan, importning yuqori surʼatlarda kengayishi tashqi savdo 
muvozanatiga salbiy taʼsir koʻrsatayotganini anglatadi. Shu bois qishloq xoʻjaligi 
mahsulotlari eksportini diversifikatsiya qilish, yuqori qoʻshilgan qiymatli qayta 
ishlangan mahsulotlar ulushini oshirish hamda import oʻrnini bosuvchi ishlab 
chiqarishni rivojlantirish muhim ahamiyat kasb etadi (1-rasm). 

1-rasm. Tashqi savdoda qishloq xo‘jaligi va oziq-ovqat  

mahsulotlari hajmi 2010-2025 y.y [16] 
 

2025 yilda Oʻzbekistonning qishloq xoʻjaligi va oziq-ovqat mahsulotlari 
eksportida sabzavot va mevalar 2 194,8 mln AQSH dollar miqdorida bo‘lib, oziq-
ovqat mahsulotlarining qariyb 74,5% ini tashkil etgan. Keyingi oʻrinlarda donli 
ekinlar va ulardan tayyorlangan mahsulotlar (558,5 mln AQSH dollar) hamda sut 
mahsulotlari va parranda tuxumlari (70,0 mln AQSH dollar) qayd etilgan. Import 
tarkibida esa donli ekinlar va ulardan tayyorlangan mahsulotlar (1 058,9 mln 
AQSH dollar) hamda goʻsht va goʻsht mahsulotlari (868,8 mln AQSH dollar) 
yetakchilik qilgan. Shuningdek, shakar va qandolat mahsulotlari (578,9 mln AQSH 
dollar), kofe, choy va ziravorlar (518,9 mln AQSH dollar) import hajmi ham yuqori 
boʻlgan. Eksport tarkibida asosan yangi meva-sabzavot mahsulotlari ustunlik 
qilsa, importda aholi isteʼmoli va oziq-ovqat sanoati uchun muhim boʻlgan don, 
goʻsht va shakar mahsulotlarining yuqori ulushi saqlanib qolmoqda. Bu esa 
eksport tarkibini yuqori qoʻshilgan qiymatli qayta ishlangan mahsulotlar hisobiga 
diversifikatsiya qilish va import oʻrnini bosuvchi ishlab chiqarishni kengaytirish 
zarurligini koʻrsatadi. 

Qishloq xoʻjaligi mahsulotlari boʻyicha Oʻzbekistonning raqobat ustunligiga 
ega tovarlarini aniqlash, ular uchun talab barqaror va yuqori oʻsish salohiyatiga 
ega tashqi bozorlarni tanlash hamda eksportni diversifikatsiya qilishning ustuvor 
mahsulot-bozor yoʻnalishlarini belgilash maqsadida tadqiqot olib borildi.  

Tadqiqot doirasida qishloq xoʻjaligi mahsulotlari eksportini diversiϐikatsiya 
qilishning ustuvor mahsulot va bozor yoʻnalishlarini aniqlash boʻyicha kompleks 
metodik yondashuv ishlab chiqildi. Bunda mahsulotlarni saralashda Oʻzbekiston 
qishloq xoʻjaligi mahsulotlari eksportida yuqori oʻsish surʼatlarini namoyon 
etayotgan tovar guruhlari tanlab olindi hamda ular uchun istiqbolli tashqi 
bozorlarni baholash maqsadida 2010-2024 yillardagi 4 raqamli HS kod 
darajasidagi xalqaro import maʼlumotlaridan foydalanildi. Tashqi bozorlarning 
jozibadorligi va barqarorligini baholash uchun import talabining oʻzgaruvchanligi 
variatsiya koeffitsiyenti (CV) orqali aniqlandi, import hajmlarining kelgusi 

dinamikasi esa ARIMA modellari asosida prognoz qilindi. Shuningdek, 
Oʻzbekistonning qishloq xoʻjaligi mahsulotlari boʻyicha tashqi bozorlardagi 
raqobat pozitsiyalarini baholash uchun aniqlangan qiyosiy ustunlik indeksi (RCA) 
hisoblandi (1-formula). 

Tadqiqotda eng ko‘p qo‘llangan ARIMA(1,1,1) modeli quyidagicha 
ifodalandi: 

∆ ௧ܻ = ܥ + ∅ଵ∆ ௧ܻିଵ + ௧ିଵߝଵߠ + ௧ߝ             (1) 
 

Bu yerda,  
∆ ௧ܻ - differensiallashgan import hajmi;  
C - konstanta;  
∅ଵ − autoregressiya koeffitsiyenti;  
  ;ଵ - moving average koeffitsiyentiߠ
  ௧ — tasodifiy xatolikߝ
2003-2024 yillar ma’lumotlari asosida o‘tkazilgan ARIMA modeli prognoz 

natijalari qishloq xo‘jaligi mahsulotlari bo‘yicha tashqi bozorlarda import 
talabining kelgusi yillarda ham o‘sish tendensiyasi saqlanib qolishini ko‘rsatdi. 

Eng yuqori o‘sish sur’atlari Qozog‘iston (398), Saudiya Arabistoni (682) va 
Xitoy (156) bozorlarida kuzatilmoqda. Xususan, Qozog‘iston bozorida quritilgan 
sabzavotlar (HS 0712), boshqa sabzavotlar (HS 0709) hamda qayta ishlangan 
meva-sabzavot mahsulotlari (HS 2007) importi 2030 yilgacha 80-155 foizga 
o‘sishi prognoz qilingan. Saudiya Arabistonida boshqa sabzavotlar (HS 0709), 
uzum (HS 0806), quritilgan mevalar (HS 0813) va qayta ishlangan mahsulotlar 
(HS 2007) bo‘yicha 50-105 foizlik o‘sish kutilmoqda. 

 
 

2-rasm. Qishloq xo‘jaligi mahsulotlari bo‘yicha istiqbolli tashqi bozorlarda 
importning 2030 yilgacha prognoz ko‘rsatkichlari   

Xitoy bozorida ham qayta ishlangan mahsulotlar (HS 2007 va HS 2009), 
quritilgan mevalar (HS 0813) hamda muzlatilgan meva-sabzavotlar (HS 0811) 
bo‘yicha import hajmi 25-37 foizga o‘sishi prognoz qilingan. Natijalar Xitoy 
bozorining istiqbolli ekanligini ko‘rsatadi. Germaniya (276) va Rossiya (643) 
bozorlarida o‘sish sur’atlari nisbatan pastroq bo‘lsa-da, aksariyat mahsulotlar 
bo‘yicha ijobiy o‘sish saqlanib qolmoqda. Germaniyada mahsulotlar kesimida 
import o‘sishi asosan 8-20 foiz, Rossiyada esa 11-26 foiz atrofida baholangan  
(2-rasm). 

Bu ushbu bozorlarning uzoq muddatli va ishonchli eksport yo‘nalishlari 
ekanligini ko‘rsatadi. BAA (784) bozorida uzum (HS 0806), quritilgan mevalar 
(HS 0813) va qayta ishlangan meva-sabzavot mahsulotlari (HS 2007, HS 2009) 
bo‘yicha talabning 20-85 foizga o‘sishi kutilmoqda. Bu Yaqin Sharq bozorlarida 
qayta ishlangan va yuqori qo‘shilgan qiymatli mahsulotlarga talab ortib 
borayotganini ko‘rsatadi. Shu bilan birga, ayrim mahsulotlar bo‘yicha salbiy 
prognozlar ham aniqlandi. Masalan, Xitoyda uzum (HS 0806), Germaniyada olma 
va nok (HS 0808), Rossiyada meva-sabzavot konservalari (HS 2007), Saudiya 
Arabistoni va BAAda yangi pomidorlar (HS 0702) importining qisqarishi prognoz 
qilingan. Bu holat mazkur bozorlarda raqobat kuchayishi yoki talab tarkibining 
o‘zgarishi bilan izohlanishi mumkin. 

Shuningdek, mean_imp ko‘rsatkichi tahlil davridagi o‘rtacha import hajmini, 
sd_imp esa import hajmining standart og‘ishini bildiradi. Ushbu ko‘rsatkichlar 
asosida hisobland (2-3 formula). 

(2) 

ܸܥ =
݌݉݅_݀ݏ

݌݉݅_݊ܽ݁݉
 

(3) 

ℎଶସିଷ଴ݐݓ݋ݎ݂݃ =
݂2030 − 2024݌݉݅

2024݌݉݅
 100ݔ

Bu yerda, imp2024 - bazaviy (joriy) qiymat, f2030 - prognoz qilingan qiymat, 
fgrowth_24_30 - prognoz bo‘yicha o‘sish foizi hisoblanadi. 

Taklif etilgan yondashuvning oʻziga xosligi shundaki, u qishloq xoʻjaligi 
mahsulotlari uchun tashqi bozorlarni baholashda faqat mavjud eksport hajmi 
yoki raqobat ustunligi bilan cheklanmasdan, import talabining barqarorligi, 
bozorning kelgusi oʻsish salohiyati hamda Oʻzbekistonning mazkur mahsulotlar 
boʻyicha xalqaro raqobatbardoshligini bir vaqtning oʻzida hisobga oladi. Natijada 
qishloq xoʻjaligi mahsulotlari uchun eng istiqbolli «mahsulot–bozor» 
kombinatsiyalari aniqlanib, eksport geografiyasini diversifikatsiya qilish, yuqori 
qoʻshilgan qiymatli qayta ishlangan agrar mahsulotlar eksport ulushini oshirish 
va eksportning barqaror oʻsishini taʼminlash boʻyicha ilmiy asoslangan takliϐlar 
ishlab chiqildi. 2003-2024 yillar ma’lumotlari asosida o‘tkazilgan tahlil natijalari 
qishloq xo‘jaligi mahsulotlari bo‘yicha tashqi bozorlarda talab barqarorligi 
mamlakatlar kesimida farq qilishini ko‘rsatdi. Germaniya (276) deyarli barcha 
mahsulotlar bo‘yicha eng barqaror bozor sifatida ajralib turib, variatsiya 
koeffitsiyenti asosan 0,12-0,33 oralig‘ida shakllangan. Rossiya (643) va Saudiya 

Arabistoni (682) bozorlarida ham uzum (0806), sitrus mevalar (0805), quritilgan 
mevalar (0813) va sharbatlar (2009) bo‘yicha nisbatan barqaror talab kuzatildi. 
BAA (784) bozorida import hajmlari yuqori bo‘lishi bilan birga talabning 
barqarorligi o‘rtacha darajada saqlanmoqda. 

Shuningdek, Oʻzbekistonning qishloq xoʻjaligi mahsulotlari boʻyicha tashqi 
bozorlardagi raqobatbardoshligini baholash maqsadida Balassa tomonidan taklif 
etilgan aniqlangan qiyosiy ustunlik indeksi  RCA (Revealed Comparative 
Advantage) hisoblandi. (4-formula). 

 

௜ܣܥܴ =

௜ܺ௝

௝ܺ

௜ܺ௪
ܺ௪

 

Bu yerda: 
௜ܺ௝– Oʻzbekistonning i-turdagi qishloq xoʻjaligi mahsuloti eksporti;  
௝ܺ– Oʻzbekistonning jami eksporti;  
௜ܺ௪– jahon boʻyicha i-turdagi qishloq xoʻjaligi mahsuloti eksporti;  
ܺ௪  – jahonning jami eksporti. 
Tadqiqot natijalari O‘zbekiston qishloq xo‘jaligi eksportida eng yuqori 

raqobat ustunligi uzum (HS 0806) va quritilgan mevalar (HS 0813) hissasiga 
to‘g‘ri kelishini ko‘rsatdi. Xususan, uzum (HS 0806) bo‘yicha RCA koeffitsiyenti 
2017–2024 yillarda 2,89–3,73 oralig‘ida bo‘lib, 2024 yilda 3,29 ni tashkil etdi. 
Quritilgan mevalar (HS 0813) bo‘yicha RCA 2023 yilda 3,62 ga yetib, 2024 yilda 
2,36 ni tashkil etdi. Muzlatilgan meva va sabzavotlar (HS 0811) bo‘yicha RCA 
2017 yildagi 0,13 dan 2024 yilda 0,50 gacha oshib, ushbu mahsulotlarning 
eksport salohiyati ortib borayotganini ko‘rsatdi. Aksincha, sitrus mevalar (HS 
0805) va olma-nok (HS 0808) bo‘yicha RCA ko‘rsatkichlari 2024 yilda mos 
ravishda 0,04 va 0,24 ni tashkil etib, xalqaro raqobat ustunligi 
shakllanmaganligini ko‘rsatdi (1-jadval). 

1-jadval 
Qishloq xo‘jaligi mahsulotlari bo‘yicha RCA ko‘rsatkichlarining  

o‘rtacha qiymatlari (2003-2024 yy.) 
№ HS kodi va nomi O‘rtacha RCA Baholash 

1. 0806 (Yangi uzum) 3.24 Yuqori qiyosiy ustunlik, eksportni kengaytirish 
maqsadga muvofiq 

2. 0813 (Quritilgan 
mevalar) 2.33 Yuqori qiyosiy ustunlik, istiqbolli eksport mahsuloti 

3. 0811 (Muzlatilgan 
mevalar va yong‘oqlar) 0.23 Qiyosiy ustunlik mavjud emas, raqobatbardoshlikni 

oshirish zarur 

4. 0808 (Olma, nok va 
behi) 0.22 Qiyosiy ustunlik mavjud emas, eksport salohiyatini 

rivojlantirish talab etiladi 

5. 0805 (Sitrus mevalar) 0.07 Juda past qiyosiy ustunlik, eksport istiqboli 
cheklangan 

Tahlillar qishloq xo‘jaligi eksportida mahsulot va bozorlar diversifikatsiyasi 
yetarli darajada emasligini, eksportning katta qismi Rossiya (643) va Qozog‘iston 
(398) bozorlariga to‘g‘ri kelayotganini aniqladi. Shu bilan birga, uzum (HS 0806), 
quritilgan mevalar (HS 0813), dukkaklilar, sabzavotlar va yong‘oqlar bo‘yicha 
eksport salohiyati hamda tashqi bozorlarda barqaror talab mavjudligi 
tasdiqlandi. ARIMA prognozlari Germaniya (276), Turkiya (792), BAA (784), 
Qozog‘iston (398) va boshqa istiqbolli bozorlarda ushbu mahsulotlarga talabning 
o‘sishi davom etishini ko‘rsatdi. Shu asosda qisqa muddatda raqobatbardosh 
mahsulotlar hisobidan yangi bozorlarga chiqish, uzoq muddatda esa qayta 
ishlangan va yuqori qo‘shilgan qiymatli mahsulotlar ulushini oshirish orqali 
agroeksport diversifikatsiyasini chuqurlashtirish maqsadga muvofiqligi 
asoslandi. 

Xitoy (156) va Qozog‘iston (398) bozorlarida esa ayrim mahsulotlar bo‘yicha 
variatsiya koeffitsiyentining yuqoriligi (CV > 0,8) talabning o‘zgaruvchanligini 
ko‘rsatadi. Biroq mazkur bozorlar import hajmi jihatidan yirik hisoblangani 
sababli eksport diversifikatsiyasi nuqtayi nazaridan muhim ahamiyatga ega. 
Ayniqsa uzum (0806), quritilgan mevalar (0813), meva-sabzavot sharbatlari 
(2009) hamda quritilgan sabzavotlar (0712) bo‘yicha barqaror talab shakllangani 
ushbu mahsulotlarni eksport diversifikatsiyasining ustuvor yo‘nalishlari sifatida 
baholash imkonini beradi. (2-jadval) 

2-jadval 
Qishloq xo‘jaligi mahsulotlari bo‘yicha tashqi bozorlar barqarorligining 

umumlashtirilgan bahosi 
№ Bozor Barqaror mahsulotlar HS kodlari Barqarorlik 

bahosi 

1. Germaniya 0702, 0709, 0712, 0805, 0806, 0808, 0811, 0813, 
2007, 2009 Yuqori 

2. Rossiya 0805, 0806, 0808, 0813, 2009 Yuqori 
3. Saudiya Arabistoni 0805, 0806, 0808, 0813 O‘rtacha-yuqori 
4. BAA 0806, 0808, 0813, 2009 O‘rtacha 
5. Xitoy 0806, 0813, 2009 O‘rtacha 
6. Qozog‘iston 0805, 0806, 2009 O‘rtacha-past 

 
XULOSA VA TAKLIFLAR 
Tadqiqot natijalari Oʻzbekiston qishloq xoʻjaligi mahsulotlari eksporti 

soʻnggi yillarda barqaror oʻsib borayotgan boʻlsa-da, importning yuqori 
surʼatlarda oʻsishi tashqi savdo saldosining salbiylashishiga olib kelayotganini 
koʻrsatdi. Eksport tarkibida meva-sabzavot mahsulotlari ustunlik qilayotgan 
boʻlsa, importda don, goʻsht va shakar mahsulotlarining yuqori ulushi saqlanib 
qolmoqda. RCA tahlili yangi uzum (HS 0806) va quritilgan mevalar (HS 0813) 
boʻyicha Oʻzbekistonning yuqori qiyosiy ustunlikka ega ekanligini tasdiqladi. CV 
va ARIMA modellari asosida Germaniya, BAA, Saudiya Arabistoni, Qozogʻiston va 
Xitoy bozorlari ushbu mahsulotlar uchun barqaror va istiqbolli eksport 
yoʻnalishlari ekanligi aniqlandi. Natijalar qishloq xoʻjaligi eksportini mahsulot va 

bozorlar boʻyicha diversiϐikatsiya qilish, yuqori qoʻshilgan qiymatli qayta 
ishlangan mahsulotlar ulushini oshirish hamda yangi eksport bozorlari 
geografiyasini kengaytirish eksportning barqaror oʻsishini taʼminlashning asosiy 
yoʻnalishlari ekanligini koʻrsatdi. 

Tadqiqot natijalaridan kelib chiqib, Oʻzbekiston qishloq xoʻjaligi mahsulotlari 
eksportini rivojlantirishda birinchi navbatda qiyosiy ustunlikka ega mahsulotlar, 
xususan yangi uzum va quritilgan mevalar eksportini kengaytirishga ustuvor 
ahamiyat qaratish maqsadga muvofiq. Ushbu mahsulotlarni Germaniya, BAA, 
Saudiya Arabistoni, Xitoy va Qozogʻiston kabi talabi barqaror hamda oʻsish 
salohiyati yuqori bozorlariga yoʻnaltirish eksport samaradorligini oshirishga 
xizmat qiladi. Shu bilan birga, eksport tarkibida yangi meva-sabzavot 
mahsulotlari ulushini bosqichma-bosqich kamaytirib, ularning oʻrniga sharbatlar, 
quritilgan, muzlatilgan va konservalangan mahsulotlar kabi yuqori qoʻshilgan 
qiymatli qayta ishlangan mahsulotlar ulushini oshirish zarur.  

Buning uchun zamonaviy agrologistika infratuzilmasini, sovutish va 
qadoqlash tizimlarini rivojlantirish, mahsulotlarni Yaxshi qishloq xoʻjaligi 
amaliyoti xalqaro standartiб ya’ni Global G.A.P (Good Agricultural Practices), 
Havflarni tahlil qilish va muhim nazorat nuqtalari tizimi HACCP (Hazard Analysis 
and Critical Control Points) va Oziq-ovqat xavfsizligini boshqarish tizimi xalqaro 
standarti ISO 22000 (Food Safety Management Systems) kabi xalqaro standartlar 
asosida sertifikatlashni kengaytirish hamda eksport qiluvchi korxonalarni 
marketing va moliyaviy qoʻllab-quvvatlash mexanizmlarini takomillashtirish 
lozim. Shuningdek, eksportni rejalashtirishda tashqi bozorlardagi talabning 
barqarorligi va oʻsish tendensiyalarini muntazam baholab borish orqali eksport 
geografiyasini diversifikatsiya qilish va yangi istiqbolli bozorlarga kirishni 
jadallashtirish tavsiya etiladi. 

